
08.00.11 – Marketing

Maʼlumot uchun, ОАК 

5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

TEPKI UZELI KONSTRUKTIV XOSSALARI 
TAHLILI

Bozorova Farida Maxmudjonovna
Buxoro davlat texnika universiteti
“Texnologik mashina va jihozlar” kafedrasi dotsenti 

Annotatsiya. Maqolada tikuv mashinalarining mavjud tepki uzellari va mexanizmlarini takomillashtirish hamda ularning 
parametrlarini asoslash bo‘yicha olib borilgan tadqiqotlar asosan konstruktiv yechimlarni, strukturaviy, geometrik va 
kinematik xarakteristikalarni aniqlashga bag‘ishlangan. Chuqur dinamik tadqiqotlar deyarli o‘tkazilmagan. Mavjud tepki 
uzellari konstruktiv sxemalari tahliliga ko‘ra aniqlandiki, tepkini gazlamaga bosim kuchi tikish jarayonida yetarli emas va 
keskin o‘zgarib turadi. Reyka ta’sirida hamda gazlama xususiyatlariga qarab yuqori amplitudali tebranishlar va sakrash 
holatlari kuzatiladi. Shu sababli tikuv mashinasining tarkibli amortizatorli tepki uzeli konstruktiv sxemasi ishlab chiqilgan.

Kalit so‘zlar: tikuv mashinasi, tepki uzeli, sterjen, prujina, reyka, tepkining bosimi, tebranish, amplituda, qamrov, material 
qalinligi, bikrlik, dissipatsiya, massa.

Abstract. The article is devoted to research on improving existing pushing-pulling units, mechanisms and substantiation 
of their parameters, mainly devoted to their design solutions, determination of structural, geometric, kinematic 
characteristics. In-depth dynamic studies have been virtually non-existent. Based on the analysis of the design schemes 
of existing push-pull units, it was established that the pressure force of the push-pull unit on the fabric during the sewing 
process is insufficient, changes sharply, and high-amplitude oscillations and jumps occur due to the influence of the rack 
and the nature of the fabrics.

Keywords: sewing machine, presser foot, rod, spring, rack, presser foot pressure, vibration, amplitude, range, material 
thickness, rigidity, dispersion, mass.

Аннотация. Статья посвящена исследованиям по совершенствованию существующих толкающе-тянущих 
агрегатов, механизмов и обоснованию их параметров, в основном посвященным их конструктивным решениям, 
определению структурных, геометрических, кинематических характеристик. Глубокие динамические исследования 
практически не проводились. На основе анализа конструктивных схем существующих толкающе-тянущих 
агрегатов установлено, что сила давления толкающе-тянущего агрегата на ткань в процессе шитья недостаточна, 
резко изменяется, возникают высокоамплитудные колебания и скачки, обусловленные влиянием рейки и 
характера тканей. Поэтому разработана конструктивная схема толкающе-тянущего агрегата со встроенным 
амортизатором швейной машины.

Ключевые слова: швейная машина, прижимная лапка, шток, пружина, рейка, давление прижимной лапки, 
вибрация, амплитуда, диапазон, толщина материала, жесткость, рассеивание, масса.

K I R I S H
Jahonda sifatli tikuv buyumlarini tayyorlash uchun yangi avlod tikuv mashinalari konstruksiyalarini 

yaratish, takomillashtirish hamda ishchi organlarini, jumladan, tikish sifatini ta’minlaydigan tarkibli amortizatorli 
moslashuvchan tepki uzelining samarali konstruksiyasini ishlab chiqishga yo‘naltirilgan ilmiy-tadqiqot ishlari 
olib borilmoqda. Bu borada, mahsulot sifatini oshirish, yangi texnika va texnologiyalarni takomillashtirish, ishlab 

chiqarish samaradorligini oshirish hamda tikuv mashinalari ishchi organlari parametrlarini asoslashga qaratilgan 
tadqiqotlar ustuvor yo‘nalishlardan hisoblanadi. Shu bilan birga, chuqur nazariy va tajribaviy tadqiqotlar asosida 
tebranma harakat qonuniyatini aniqlash, parametrlarini asoslash hamda ishlab chiqarishda ularni joriy etishga 
alohida e’tibor qaratilmoqda.

Respublikamizda ishlab chiqarilayotgan mahsulotlarning raqobatbardoshligini oshirish yuzasidan 
keng qamrovli chora-tadbirlar amalga oshirilmoqda va muayyan natijalarga erishilgan. 2022–2026-yillarga 
mo‘ljallangan “Yangi O‘zbekistonning taraqqiyot strategiyasi”da, jumladan, “...milliy iqtisodiyot barqarorligini 
ta’minlash va yalpi ichki mahsulotda sanoat mahsulotlarini ishlab chiqarish hajmini 1,4 baravarga oshirish, bunda 
to‘qimachilik va yengil sanoat mahsulotlari ishlab chiqarish hajmini 2 baravarga ko‘paytirish” bo‘yicha muhim 
vazifalar belgilab berilgan. Ushbu vazifalarni amalga oshirishda, jumladan, tola tozalagichlar konstruksiyalarini 
yanada takomillashtirish asosida sifatli tikuv buyumlarini olish soha uchun muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Yuqori tezlikdagi tikuv mashinalarida gazlamani surish jarayonini tekshirish bo‘yicha L.B. Reybarx va 

V.P. Poluxin tomonidan tadqiqotlar olib borilgan. Ular tikuv mashinasining bosh vali aylanish chastotasining 
bahya uzunligiga ta’siri, qisish tepkisining tikilayotgan gazlamaga hamda gazlama massasiga bosimi ta’sirini 
o‘rganishgan. Y.Y. Sherban va V.A. Gorobesning ilmiy maqolasida turli fizik-mexanik xususiyatlarga ega 
bog‘langan gazlamalarni tikishda gazlamaning qalinligini tikuv mashinasi bosh valining aylanish chastotasiga 
bog‘liqligini tajriba asosida aniqlash natijalari keltirilgan. Qisish tepkisi bilan gazlamani igna plastinasiga bosim 
kuchini oshirish yo‘li orqali gazlamani bir tekisda surish imkoniyati ta’kidlangan (bunda bahya uzunligi barqaror 
bo‘lib qoladi).

Tikuv mashinalarining gazlamani surish mexanizmlari L.S. Mazin va A.V. Markovesning tadqiqotlarida 
ham o‘rganilgan bo‘lib, E.E. Peysax ishlariga tayanib, turli konstruksiyalardagi reykali-richagli gazlamani surish 
mexanizmlarining kinematik tahlil uslubi taklif etilgan. Gazlamani surish mexanizmlari tishli reykalarining talab 
etilgan harakat trayektoriyalari ularning vertikal va gorizontal harakatlanish uzellarini loyihalash jarayonida 
moslashtirilgan. Tishli reykalarning haqiqiy ellipssimon harakat trayektoriyalarini talab etilgan trayektoriyaga 
yaqinlashtirish maqsadida reykali-richagli yuritmalarning parametrlarini optimallashtirish usuli taklif etilgan. 
Pastki tishli reykaning ellipssimon talab etilgan trayektoriyasidan bog‘liq bo‘lmagan holda surish qadami, pastki 
tishli reykaning igna plastinasi ustidan ko‘tarilish balandligi, ishchi yurish burchagi va igna plastinasining ellips 
markazidan masofasi o‘zgarmas bo‘lganda, uning “tepki”ning harakat yo‘nalishida qisuvchi tepkiga kinematik 
ta’siri ham o‘zgarmas bo‘lib qoladi.

T A D Q I Q O T  M E T O D O L O G I YA S I
Tikuv mashinasining tarkibli, rezina amortizatorli tepki uzeli konstruksiyasini ishlab chiqish bo‘yicha 

olib borilgan tadqiqotlar natijalari asosida yuqori sifatli bahyaqatorlarni olish imkonini beruvchi yangi tepki 
uzeli konstruksiyasi “Shofirkon Ekvatorial Teks” MChJ, “G‘ayrat Chodak” MChJ xususiy korxonasi hamda 
“Parvozteks” MChJ korxonalarida ishlab chiqarishga joriy etilgan [“O‘ztо‘qimachiliksanoat” uyushmasining 
2023-yil 31-may №03/25-1240-sonli ma’lumotnomasi]. Natijada tikuv mashinalarining ish unumdorligi 1,5–2 
baravar oshirilgan, bahya choklarining mustahkamligi ortgan, ip uzilishi soatiga 6–7 martagacha kamaygan, 
igna sinishi kuzatilmagan, choklarning ochilib ketishi, gazlamaning g‘ijimlanishi hamda iplarning uzilishi deyarli 
kuzatilmagan.

T A H L I L  V A  N A T I J A L A R
Tikuv mashinalarida qo‘llaniladigan tepki uzellari reyka bilan ular orasidagi gazlamani ma’lum bosim kuchi 

bilan siqib, gazlamani surish uchun ishlatiladi. Bir qator tepki konstruksiyalarining o‘ziga xos jihatlarini ko‘rib 
chiqamiz. Tikuv mashinasi bosh valining aylanish tezligi oshgani sari tepkining tikilayotgan gazlamalarga 
bosimi pasayadi. Aylanish tezligi ortishi bilan “tepki” gazlamadan ajralib turadi. Bu holat tikuv mashinasining 
unumdorligini kamaytiradi. Ushbu nuqsonlarni bartaraf etuvchi tepki konstruksiyalari uchun olingan bir qator 
patentlar mavjud. Konstruksiyada tepki 1-kronshteyn 2 yordamida sterjenning pastki uchi 3 ga mahkamlangan. 
Sterjen tikuv mashinasining bosh valiga kinematik tarzda bog‘langan bo‘lib, tikuv mashinasi ignasining 
harakatlariga muvofiq yuqoriga va pastga harakatlanadi (1-rasm).

1-rasm. AQSH Patenti № 4519333 bо‘yicha tikuv mashinasi tepki uzeli
Kronshteyn 2 sterjen 4 ga nisbatan harakatlanuvchi tarzda o‘rnatiladi va u prujina orqali bog‘lanadi 

(kronshteyn 2 sterjen 4 ga nisbatan mutlaqo aylanmaydi). Sterjen 4 ning pastki qismida qo‘shimcha tepki 7 
ning ushlagichi 5 mahkamlanadi. Sterjen 4 da turtgich o‘rnatilgan (3-rasmda ko‘rsatilmagan) bo‘lib, u mashina 
ishlashining ma’lum davrlarida harakatni sterjen 3 ga uzatuvchi richagli zvenolar bilan o‘zaro ta’sir qiladi. Tepki 
7 gazlama yuzasini bosib turishi sterjen 4 va mashina korpusi orasiga o‘rnatilgan prujina yordamida amalga 
oshiriladi (rasmda ko‘rsatilmagan). Uzatma detallarining (asosiy va qo‘shimcha tepkilar) o‘zaro joylashuvi 
shundayki, qo‘shimcha tepki faqat bahya hosil bo‘lib tortilganda tikilayotgan gazlama bilan o‘zaro ta’sir qiladi.

Shunday qilib, pastki tishli reyka ko‘tarilib, igna plastinasi ustida harakat qilganda uning tepkiga kinematik 
tashqi ta’siri deyarli bo‘lmaydi. Asosiy tepkining ishlashi esa odatdagi tarzda amalga oshiriladi. Xuddi 
shuningdek, AQSH patentida keltirilgan o‘ziga xos konstruksiyadagi tikuv mashinasining tepki uzeli konstruktiv 
sxemasi 4-rasmda ko‘rsatilgan (2-rasm).

 

2-rasm. AQSH Patenti № 5317981 bо‘yicha tepki uzeli sxemasi

Ko‘rib chiqilayotgan konstruktiv sxemaga asosan tepkining boshqalardan farqli yangi konstruksiyasi taklif 
etilgan. Ushbu patent bo‘yicha tepki 1 to‘g‘ridan-to‘g‘ri vint 2 yordamida sterjen 3 ga biriktirilgan. Prujinalar 4 
sfera 5 ning tepki tagida siqilgan. Sterjen 4 ning egiluvchanligi pastki tishli reykaning surish paytida tikilayotgan 
gazlamalarga ta’sir ko‘rsatishini ta’minlash uchun yetarli darajada bo‘ladi. Ushbu konstruksiya gazlamalarni 
surish jarayonida sterjen 3 siljishini sezilarli darajada kamaytiradi hamda tepki ostidagi yuqori ishqalanish 
koeffitsiyentiga ega gazlamalarni surish muammosini hal etishga imkon yaratadi.

Biroq 4 va 5 kabi elementlarning kiritilishi tikuv mashinasi ishlash jarayonida ushbu tepkining ish 
dinamikasini, shuningdek, “pastki tishli reyka – gazlama uzatmasi” tizimini majburiy tarzda qo‘shimcha 
tahlil qilishni talab etadi. Tikuv mashinasining qisuvchi tepki uzeli tikilayotgan gazlamalarni tishli reyka (yoki 
reykalar)ga bosib berish, bo‘sh turgan paytda esa igna plastinasiga bosib turish uchun mo‘ljallangan. Ammo 

konstruksiyaning murakkabligi tufayli u ishlab chiqarish jarayonida keng qo‘llanilmagan (3-rasm).

3-rasm. 97A-sinf tikuv mashinasining qisuvchi tepki uzeli

3-rasmda 31 (131) sinf tikuv mashinasining qisuvchi tepki uzelining kinematik (3a-rasm) va konstruktiv 
(3b-rasm) sxemalari keltirilgan. Bu yerda: 1 — tishli reyka, 2 — igna plastinasi, 3 — tepki. Plastinasimon prujina 
10 sterjen 4 orqali tikilayotgan gazlamalarga tepki 3 ning bosimini ta’minlaydi va shu bilan ularni bo‘sh turgan 
paytda igna plastinasi 2 da tutib turadi, surish paytida esa tishli reyka 1 ga bosib beradi. Gazlamalar reyka 
hamda igna plastinasiga vint 8 orqali shtanga 9 ga o‘rnatilgan tepki 2 yordamida bosiladi. Tepki qo‘lda richag 
5, oyoq pedali yoki tizzadan ko‘taruvchi richaglar yordamida ko‘tarilishi mumkin. Tepkini qo‘lda ko‘tarish uchun 
richag 5 mo‘ljallangan bo‘lib, u ekssentrik 6 va vtulka 7 orqali shtanga 4 ni unga mahkamlangan tepki bilan 
birga ko‘taradi. Gazlamalarni bosib berish kuchi mashina korpusining yuqori qismiga o‘rnatilgan vint yordamida 
sozlanadi.

Qisuvchi tepki 3 ni to‘g‘ri o‘rnatish uchun reyka 1 ni igna plastinasi 2 sathidan pastga tushirish, tepki 3 ni vint 
8 ni bo‘shashtirib plastina 2 ga tushirish va tepki 3 ni shunday joylashtirish kerakki, unda igna tepkidagi tirqish 
markazidan o‘tishi lozim. Tepkining ko‘tarilish balandligini sozlash uchun skoba 9 ni yuqoriga yoki pastga siljitish 
kerak. Sozlab bo‘lingandan so‘ng vint 8 ni burab mahkamlash zarur. Ushbu konstruksiyaning kamchiliklaridan 
biri — bosh valning yuqori tezliklarida qalin, ko‘p qatlamli matolarni tikishda ishlash qobiliyatining pastligidir.

Umuman olganda, tepki uzeli mexanizmlarining qo‘llaniladigan turlari quyidagilardan iborat. Ulardan 
ayrimlari:

ikkita yo‘naltiruvchi chizg‘ichli tepkilar (ustki kiyim va qalin gazlamalardan tikilayotgan yengil kiyimlarda 
choklarni hosil qilish uchun ishlatiladi);

shnurlarni tikish uchun mo‘ljallangan tepkilar (bolalar va ayollar kiyimlarini tikishda qo‘llaniladi; bunda 
shnur gazlamaga biriktirilmaydi);

maxsus yoki tesma o‘rnatish uchun mo‘ljallangan tepkilar (ustki kiyimlarni tikishda, shuningdek ayollar, 
bolalar ko‘ylaklari va boshqa buyumlarda bezak tesmalarini o‘tkazish uchun ishlatiladi);

qulf choklarni hosil qilish uchun mo‘ljallangan tepkilar (ichki kiyim, erkaklar ko‘ylaklari, kombinezonlar va 
boshqa buyumlarning qirqimlarini tikishda ishlatiladi);

boshqa turdagi tepkilar.
Turli tepkilarning konstruksiyasidan qat’i nazar, tikilayotgan gazlamalarni surish paytida tepki bilan igna 

plastinasi orasida, ya’ni o‘z navbatida tepki bilan pastki reyka orasida ma’lum bosim hosil bo‘lishi kerak. Buning 
uchun tikuv mashinalarida maxsus uzel mavjud bo‘lib, unga ko‘pincha vintlar yordamida tepki biriktiriladi.

Tepki uzeli konstruksiyalarida eng muhim jihat — tepkining o‘ziga xos shaklda bo‘lishidir. Tepkida uning 
ishlatish xossalarini yaxshilash uchun mahkamlagich taglik bilan bir butun qilib tayyorlangan, tutqich esa 
mahkamlagichning shakliga mos keluvchi chuqurchaga ega.

Tutqich 1 chuqurcha 4 ga ega bo‘lib, bu konstruksiya kesimning ko‘ndalang qattiqligini kamaytiradi, bunda 
gazlamaning tabiiy egiluvchanligi va elastikligi tunuka temirdan tayyorlangan yupqa taglikning tikish jarayonida 
ko‘ndalang chokni yengib o‘tish uchun zarur bo‘lgan α burchakda qo‘zg‘aluvchanligini ta’minlaydi. Qisuvchi 
tepkining tagligi tikuv mashinasining teskari yurishida erkin o‘tishini ta’minlovchi tovon 5 hamda tilcha 6 ga ega. 
Taglikning yon tomondan mahkamlanishiga qirra 7 yordam beradi. Temir tunukadan tayyorlangan taglik 3 ni 
almashtirish uchun tilcha 6 ni bosish va taglikni tikuv mashinasining qisuvchi tepki chuqurchasi 4 dan chiqarish 
kifoya qiladi.

4-rasm. Tepkining konstruktiv sxemalari

Tikuv mashinalarining tepkilari konstruksiyasi jihatidan juda xilma-xil bo‘lib, turli tikuv mashinalarida o‘ziga 
xos shakl va funksiyalarga ega. Tepkilarni shartli ravishda uch guruhga ajratish mumkin.

Birinchi guruhga igna harakatlanishi uchun teshikka ega bo‘lgan tepkilar kiradi (4a-rasm). Ushbu teshikning 
kengligi ignaning og‘ish holatidan biroz kattaroq bo‘lishi kerak. Bunday turdagi tepkilar deyarli barcha universal 
tikuv mashinalarida qo‘llaniladi.

Ikkinchi turdagi tepkilar (4b-rasm) tikish–yo‘rmash mashinalarida ishlatiladi. Bunday mashinalar bir 
vaqtning o‘zida gazlamalarda birlashtiruvchi chok hosil qilib, detal chetlarini yo‘rmalash operatsiyasini bajaradi. 
Natijada gazlama chetlarining sitilishi va choklarning buzilishining oldi olinadi. Tikish–yo‘rmash mashinalarida 
bajariladigan choklar bo‘ylab joylashgan iplarga qo‘shimcha ravishda gazlama chetini yo‘rmalovchi iplar ham 
mavjud. Bunday mashinalarda teshikli tepkilar ishlatilmaydi. Shu sababli bu holda tirqishsiz (ya’ni teshiksiz) 
tepkilar qo‘llaniladi (4b-rasm).

Uchinchi turdagi tepkilar matoda bosim hosil qiluvchi tikuv mashinalarida qo‘llaniladi. Bu turdagi mashinalar 
ishlab chiqarish jarayonida asosan palto va kostyumlarning bortlari, latskanlari va yoqalarini tikishda ishlatiladi, 
chunki bu holatda pastki gazlamani yedirib (bosim hosil qilib) tikish zarur bo‘ladi. Bunday tepkilarning tagligi 
tishli ko‘rinishda bo‘ladi. Bosim tishli tepki bilan pastki tishli reykalar orasida joylashgan tikilayotgan gazlamalarni 
surish yo‘nalishidagi harakatlar farqi orqali hosil qilinadi (4s-rasm).

4-rasm. Tepki konstruksiyalar turlari

I.R. Mavlonova tadqiqotlarida tikuv mashinasining gazlamani surish mexanizmidagi qisuvchi tepki uzeli 
konstruksiyasi qo‘shimcha konussimon prujina o‘rnatish orqali takomillashtirilgani qayd etilgan. Mavjud 
konstruksiyani tahlil qilish asosida tarkibli, rezinali amortizatorli samarali tepki uzelining konstruktiv sxemasi 
ishlab chiqilgan bo‘lib, uning tuzilishi va ishlash prinsipi aniqlangan. Tikuv mashinasining tavsiya etilgan tarkibli 
amortizatorli tepkisining konstruktiv sxemasi 5-rasmda keltirilgan (5-rasm).

5-rasm. Tavsiya etilgan tarkibli amortizatorli tepki konstruksiya sxemasi

Qisuvchi tepki plastinkasimon po‘latdan tayyorlangan taglik 1 dan iborat bo‘lib, u kovak qismini hosil qiladi 
va unda rezinali yostiqcha 4 joylashtirilgan. Kovak qismi hamda rezinali yostiqchaning qalinligi taglik 1 ning 
uchki qismidan tovon qismi tomon ortib boradigan qilib ishlab chiqilgan. Taglik 1 tutqich 2 ga sharnirli tarzda 
biriktirilgan. Sharnirda barmoq 3 va tutqich 2 orasida rezinali vtulka 5 joylashgan. Taglik 1 ignaning o‘tishi 
uchun tirqish 6 bilan ta’minlangan.

Konstruksiya quyidagicha ishlaydi. Tikish jarayonida qisuvchi tepki ishchi holatda bo‘ladi va taglik 1 
tikilayotgan gazlamalarni tishli reykaga bosadi (rasmda ko‘rsatilmagan). Shu paytda igna tepki tagligi 1 ning 
tirqishi orqali o‘tadi, bahya hosil bo‘lish jarayoni sodir bo‘ladi, tishli reyka pastki holatda turadi. Gazlamani 
surish jarayonida tishli reyka ko‘tariladi va gazlama tepki tagligi 1 yordamida qisiladi. Tishli reyka gazlamani 
bir qadamga siljitadi, tepki yostiqchasi 4 va tishli reyka orasidagi ishqalanishning pastligi tufayli gazlama uning 
ishchi sirti bo‘ylab sirpanadi.

Tikilayotgan gazlamaning qalinligi va zichligiga qarab plastinkasimon taglik 1, rezinali yostiqcha 4, rezinali 
vtulka 5 hamda sterjenning silindrik prujinasi (rasmda ko‘rsatilmagan) deformatsiyalanadi. Natijada taglik 1 
tikilayotgan gazlamalarni butun tutashish maydoni bo‘ylab zarur bosim kuchi bilan tishli reykaga qisadi. Shu 
paytda taglik va gazlama orasidagi, shuningdek, gazlama va tishli reyka orasidagi ishqalanish kuchi yetarli 
bo‘ladi.

Gazlamaning qalinligi va zichligidagi o‘zgarishlar amortizatsiya — ya’ni yostiqcha 4 qalinligining 
o‘zgaruvchanligi hisobidan vertikal va burchak yo‘nalishlardagi deformatsiya tufayli — bahyaqatorda 
bahyalarning bir tekis hosil bo‘lishiga ta’sir qilmaydi. Barmoq 3 va tutqich 2 da o‘rnatilgan rezinali vtulka 5 tepki 
tagligi 1 ning tushish va ko‘tarilish paytida zarbali yuklamalarni yutadi, bu esa gazlamaning g‘ijimlanishining 
oldini oladi.

Taklif etilgan qisuvchi tepki konstruksiyasi amalda tikilayotgan gazlamaning qalinligi va zichligiga avtomatik 
tarzda moslasha oladi, bosimning bir tekisligini va ishonchli ishlashni ta’minlaydi.

Shuni ta’kidlash lozimki, tavsiya etilgan tarkibli, amortizatorli tepki konstruksiyasida ishlash samaradorligini 
oshirish maqsadida tepki tagligi alohida plastina 6 dan iborat bo‘lib, u tepki tagligi 3 ga rezinali amortizator 5 
orqali biriktirilgan. Taglik 3 tepki ushlagichi 1 ga qo‘shimcha prujina 4 orqali bog‘langan.

X U L O S A  V A  T A K L I F L A R
Mavjud tepki uzellari konstruktiv sxemalarining tahliliga ko‘ra aniqlandiki, tepkining gazlamaga bosim kuchi 

tikish jarayonida yetarli emas va keskin o‘zgaradi. Reyka ta’siri hamda gazlama xususiyatlariga qarab yuqori 
amplitudali tebranishlar va sakrash holatlari yuz beradi. Amaldagi tepki konstruksiyalarida bu tebranishlarni 
va zarba xossalarini yutuvchi amortizatsiya elementlari mavjud emas. Natijada yuqori ish unumida tikish sifati 
yetarlicha ta’minlanmaydi, bahya o‘tib ketish, gazlamaning g‘ijimlanishi hamda ip uzilishlari ko‘p kuzatiladi.

Mazkur kamchiliklarni bartaraf etish maqsadida tarkibli rezinali amortizatorli yuqori samarali tepki uzelining 
konstruktiv sxemasi ishlab chiqildi. Tavsiya etilgan tarkibli rezina amortizatorli tepkiga ega modernizatsiya 
qilingan tikuv mashinasi sinov natijalariga ko‘ra, turli qalinlikdagi gazlamalarda va yuqori ish unumida ip uzilishi, 
igna sinishi hamda gazlamaning g‘ijimlanishi holatlari kuzatilmadi. Tepkining tebranish amplitudasi 1,5–1,8 
marta, chastotasi 1,2–1,3 marta kamaydi, ishlash resursi 20–25 foizga oshdi, choklarning mustahkamligi esa 
1,5–2 barobar ortgani qayd etildi.

